
సుకవి మనోరంజనము









		
జారాజీవవిలోచనుండు జనరాసన్మోదకృత్యత్వసం

ధారాముం డన మించె జగ్గవిభుఁ డేతన్మాత్రుఁడే చూడగన్.

	గీ.	
సాహితీగానవిద్యావిశారదుండు

శారదాదయార్ద్రేక్షణజనితకవన

భాసమానుండు దనరారె భాసమానుఁ

డఖిలసుగుణాకరుండు జగ్గనవిభుండు.

	క.	
ఆ జగ్గకవికి జోగమ

కాజి ధనంజయుఁడు తిమ్మనార్యుఁడు రాజ

తేజుఁడు పానకాలున్

రాజనిభుఁడు కామరాజు ప్రభవించి రిలన్.

	కరిబృంహితము.	
అమ్మువురు సచివాగ్రమణులకు నగ్రజుండు గుణరత్నపుం

జమ్ములకు జలరాశి జనహితజాగ్రదురుకరుణాకరుం

డుమ్మదభరితవైరినికరకఠోరతరహృదయుఁడు నౌ

తిమ్మసుకవికి సాటి బలుక సుధీప్రవరుఁ డిలఁ గల్గునే.

	మదనదర్పణము.	
దానగరిమ సూతపుత్రు నింద సేయు సీ యనున్

మానపటిమ బొబ్బపెట్టు నమ్మతంగజారి స

ద్దానమహిమఁ జంచలాత్ము పంకజాతజాతునిన్

దాను పరిహరించుఁ దిమ్మసత్కవీంద్రుఁ డెంతయున్.

	మంగళమహాశ్రీ.	
హీరదర సిరధర హీరశర సౌరకరి హీరవర ముక్తా

హార ఘనసార వనజారి ఘనతార కశతార హిమవారనిధి కాంతా

తార హర కైరవ సుధారస ఝరీ శరదుదారశరదప్రకర భూరి

స్ఫార సితకీర్తి రుచి బర్వఁగ జగంబులను భాసిలెను తిమ్మకవి ధాత్రిన్.

		 ఈ పేజీలో చివరి మార్పు 2 ఆగస్టు 2020న 07:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

